
     	              Казан- 2015
I. Максатлар: 
1) Азат Аббасов турындагы материалны искә төшерү;
2) Рөстәм Яхин турында мәгълүмат бирү;
3)  Балаларда музыка сәнгатенә карата кызыксыну тәрбияләү.

          II. Бурычлар: 
1) Җырлар турында сөйләшеп, әңгәмә кору;
2) Азат Аббасовның тормыш юлы һәм эшчәнлеген искә төшерү;
3) Азат Аббасов башкаруындагы җырларны тыңлап, фикерләр белән уртаклашу;
4) Рөстәм Яхин белән танышу;
5) Композиторның берничә иҗат җимешен тыңлау.
       III. Принциплар: 
       1) фәннилек принцибы;
       2) тарихилык принцибы;
       3) уку-укыту һәм тәрбиянең берлеге принцибы;
       4) әдәбиятны сүз сәнгате буларак өйрәнү принцибы;
       5) әдәби әсәрне шәхсән (субъектив) кабул итү принцибы;
       6) кешелеклелек (гуманлылык) принцибы. 
       IV. Укыту ысуллары: репродуктив ысул.
        V. Укыту алымнары: сөйләү алымы, әңгәмә, сорау-җавап  һ.б.
        VI. Дәреснең төре: яңа материалны аңлау.
        VII. Җиһазлау: презентация, китаплар, видеоязма, җырлар.
      VIII. Файдаланылган әдәбият:
         1) Ганиева Ф.Ә. Әдәбият. 6 сыйныф: татар телендә гомуми белем бирү оешмалары өчен уку әсбабы / Ф.Ә.Ганиева, Л.Г. Сабирова;- Казан: Татар. кит. нәшр., 2014. – 175б.: рәсемнәр белән.
         2) Заһидуллина Д.Ф. Урта мәктәптә татар әдәбиятын укыту методикасы: Методик кулланма. – Казан : Мәгариф, 2000.


Дәрес планы
        I.Мотивлаштыру-ориентлаштыру: 10 мин.
                1. Дәресне оештыру
 1) Исәнләшү. Сыйныфта уңай психологик халәт тудыру. Укучыларны дәрескә әзерләү.
            2) Сыйныфтагы укучыларны дәрестә булу, булмавын ачыклау һәм билгеләү. 
            2. Актуальләштерү этабы
 1) узган дәрестә бирелгән өй эшен тикшерү,сорау-җавап рәвешендәге әңгәмә кору;
 2) Азат Аббасов башкаруындагы җырларны тыңлап, фикер алышу.
             3.	Уку мәсьәләсен кую
1) Рөстәм Яхинны белү-белмәүләрен ачыклау.
II. Уку мәсьәләсен өлешләп чишү: 30 мин.
1) Рөстәм Яхинның тормыш юлы һәм иҗаты белән танышу;
2) Кирәкле моментларны яздырып кую;
3) Композиторның берничә көен тыңлату;
4) Видео карау.

III. Рефлексив бәяләү: 5 мин.
1) Укучылар  сорауларга җавап бирәләр.
2) Бәяләү. Укучыларга дәрестә катнашканнары бәяләнеп билгеләр куела.
3) Өй эше: 58 нче биттәге сорауларга җавап.

                                           Дәрес барышы.
I.Мотивлаштыру-ориентлаштыру.
Укытучы: Хәерле көн, укучылар. Ничек сезнең хәлләрегез?
Укучы: Исәнмесез! Яхшы. Сезнеке ничек?
Укытучы: Рәхмәт, минеке дә яхшы. Укучылар, сез үткән дәрестә җыр сәнгате белән таныша башлаган идегез. Әйтегез әле мина: сез җырлар тыңларга яратасызмы?
Укучы: Әлбәттә, яратабыз.
Укытучы: Ә кемнәрнең җырларын тыңлыйсыз сез?
1 Укучы: Фирдус Тямаев.
2 Укучы: Гүзәл Уразова, Илдар Хәкимов, Илгәрәй.
3 Укучы: MBAND.
Укучылар яраткан җырчыларын әйтәләр...

Укытучы: Сез җырларга карата битараф булмагач, мин бик тә шат. Укучылар, сез үткән дәрестә талантлы җырчыларның берсе –  Азат Аббасов белән танышкан идегез. Әйдәгез аның тормыш һәм иҗат юлын искә төшереп китик әле. Нәрсә исегездә калды сезнең?
1 Укучы: Азат Аббасов 1925 елда Алабуга шәһәрендә туган. Казандагы 2 нче урта мәктәбендә җиде классны тәмамлый. Авиация техникумында укый. Аннан соң заводта конструктор булып эшли.
2 Укучы: Аның әтисе матур итеп җырлый торган кеше була. Салих Сәйдәшев –  аларның гаилә дусты. Азатның матур итеп җырлаганын күргәч, Салих яшь егеткә җырчы һөнәрен сайларга киңәш итә. Һәм шуннан соң Азат Аббасов Мәскәүгә барып, консерваториянең милли опера студиясенә укырга керә.
3 Укучы: Укуын тәмамлагач, ул Муса Җәлил исемендәге Татар дәүләт опера һәм балет академия театрында эшли башлый. Талантлы шәхес бик күп партияләрне башкара: “Җәлил” операсында – Җәлил, “Алтынчәч”тә – Җик, “Риголетто”да – Герцог, “Фауст” әсәрендә – Фауст, “Самат” операсында – Самат һ.б.
4 Укучы: Азат Аббасов Татарстанның һәм СССРның халык артисты дигән мактаулы исемгә лаек була. Ул 2006 елның 12 октябрендә Казан шәһәрендә вафат була.
Укытучы: Рәхмәт, дөрес әйттегез. Сезгә өй эшенә Азат Аббасов турында реферат әзерләп килергә иде. Әйдәгез, ишетелмәгән яңа мәгълүматларны гына укып китегез. 
Әзерләгән рефератларны укыйлар...
Укытучы: Бик кызыклы информацияләр әйттегез. Рәхмәт. Укучылар, хәзер мин сезгә Азат Аббасовның берничә җырын тыңлатасым килә. 
Азат Аббасов башкаруындагы җырларны тыңлату...
Укытучы: Укучыларым, ошадымы сезгә? Нинди фикерләрегез бар?
1 Укучы: Ошады. Азат Аббасовның тавышы бик көчле, калын.
2 Укучы: Ул җырлаганда, куллардан мурашкилар йөгерде.
Укытучы: Димәк, аның җырлавы сезгә тәэсир итә. Тагын нинди фикерләрегез бар. 
3 Укучы: Мондый җырларны тыңлаганым юк иде.
II. Уку мәсьәләсен өлешләп чишү.
Укытучы: Менә нинди талантлы кеше булырга кирәк бит! Безнең татар халкыбызның горурлыгы, байлыгы бу, балалар. Мондый кешеләрнең исемнәрен белергә кирәк. Аларны хөрмәт итәргә кирәк. Бүген без музыка сәнгатенә сәяхәтебезне дәвам итәбез. Һәм иң талантлы композиторларыбызның берсе –   Рөстәм Яхин белән танышабыз. Укучылар, сезгә бу исем танышмы? 
Укучы: Әйе, таныш. Татарстан гимнын язган ул.
Укытучы: Бик дөрес әйттегез. Укучылар, башта биографиясен үзем сөйлим, сез тыңлап утырыгыз. Шул ук вакытта презентациядән слайдларны да карап барыгыз. Соңыннан сорауларыгыз булса, кул күтәреп сорарсыз.
Тормыш юлы.
Рөстәм Мөхәммәтхаҗи улы Яхин татар музыка тарихына күренекле композитор буларак кереп калды, аның көйләрен халык яратып тыңлый.
Рөстәм Яхин 1921 елның 16 августында Казанда туган. Балачактан музыкага тартылган, татар халык җырлары белән кызыксынган, аларны аның әнисе Мәрьям ханым яхшы белгән. Туганы, танылган җырчы Мәрьям Рахманкулова киңәше белән 13 яшендә Рөстәм Яхин Казанның 1нче балалар музыка мәктәбенә укырга бара.  Мәктәп директоры Р.Л.Поляков һәм фортепиано укытучысы А.В.Чернышева баланың сәләтен күреп, аңа укуын Мәскәүдә дәвам итәргә тәкъдим итә. Мәскәү музыка училищесында А.Г.Руббахның фортепиано сыйныфын тәмамлаганнан соң, 1941 елда Р.Яхин Мәскәү консерваториясенә имтиханнарын уңышлы тапшыра. Бөек Ватан сугышы башлану сәбәпле, яшь музыкантны армиягә алалар. Сугыш беткәч, Рөстәм Яхин укуын Мәскәү консерваториясендә дәвам итә: пианист буларак – В.М.Эпштейн, композитор буларак профессор Ю.А.Шапорин сыйныфында шөгыльләнә. Мәскәүдә укыган еллары комозиторның профессиональ осталыгы һәм иҗади үсешендә зур роль уйный. Диплом эше буларак ул Фортепиано белән оркестр өчен концерт (беренче бүлек) тәкъдим итә, бу әсәр күпләрдә зур кызыксыну уята (1950 ел). Шул елда ук комозитор Казанга әйләнеп кайта, фортепиано концерты өстендә эшен дәвам итә һәм 1951 елда аның тагын ике бүлеген язып бетерә. Бу әсәр татар музыкасында фортепиано белән оркестр өчен беренче концерт була. Ул бүгенге көндә дә әлеге жанрда иң танылган әсәрләрдән санала һәм һәрвакыт яңгыратылып тора.
1950–1952 елларда Р.Яхин Казан консерваториясендә белем бирә, алга таба гомерен исә ул музыка иҗат итүгә һәм концертларда чыгыш ясауга багышлый. Ул яшьли Татарстанның әйдәп баручы композиторларына әверелә.
Иҗат юлы башында Р.Яхин берничә эре формадагы инструменталь әсәрләр яза: алар арасында – Фортепиано һәм скрипка өчен соната, Скрипка һәм фортепиано өчен поэма, Фортепиано өчен соната, шулай ук бу чорда иҗат ителгән һәм композиторның академик белемен дәлилләгән – фортепиано концерты. Р.Яхин Рахманинов, Чайковскийның иҗатын яраткан, шуңа күрә бигрәк тә беренче чорда композиторга аларның йогынтысы зур була. Алга таба исә Р.Яхинның миниатюра жанрында инструменталь музыка өлкәсенә кызыксынуы арта, ул төрле характердагы пьесалар иҗат итә, кайвакыт аларны циклларга да берләштерә, мәсәлән, “Җәйге кичләр” фортепиано циклы халык арасында киң таныла. Вальс, ноктюрн, музыкаль мизгел, юмореска, программалы миниатюра һ.б. шундый жанрларда кызыклы әсәрләр иҗат итә. Рөтәм Яхин татар композитор мәктәбе үсешенә өлеш кертә. Ул – күренекле камера–вокаль һәм камера–инструменталь музыка остасы, татар җыры һәм романсын, милли–характерлы инструменталь миниатюра жанрларын яңа дәрәҗәгә күтәрүче. Ул татар фортепиано осталыгы үсешенә көч куя, профессиональ белеме булган беренче татар композиторы һәм концертлар бирүче пианист була. Хәзер Р.Яхин фортепиано әсәрләре – татар пианистлары репертуарының “алтын фондын” тәшкил итә.
Р.Яхин вокаль иҗатта да уңышка ирешә. Ул “иске” музыка язмый, стильләшү белән дә мавыкмый, үзенең иҗатында ул заманчалыкка омтыла. Композитор заманча татар музыка мәдәниятен үстерергә омтыла. Еш кына ул Г.Тукай, М.Җәлил, С.Хәким, М.Ногъман, Ә.Ерикәй, Н.Арсланов, Н.Дәүли, Р.Фәйзуллин, Р.Харис, Г.Зәйнәшева шигырьләренә мөрәҗәгать итә.
1987 елда Татар дәүләт академия опера һәм балет театрында Р.Яхинның төрле әсәрләре көйләреннән торган “Фидаи” исемле балет куела. Пианист буларак Р.Яхин үзенең генә түгел, рус һәм чит ил классикларының да әсәрләрен яратып уйный. Аның белән М.Рахманкулова, М.Булатова, В.Шәрипова, Х.Хисмәтуллина, А.Аббасов, Х.Бигичев, Э.Җәләлетдинов кебек җырчылар, М.Әхмәтов, Ш.Монасыйпов кебек музыкантлар чыгыш ясый.
Бүгенге көндә Р.Яхин иҗаты – татар милли классикасы, ә аның исеме исә милли тарихның бер өлеше булып тора. Рөстәм Яхин язган “Туган ягым” җырының көе 1993 елда Татарстан Республикасының гимны итеп кабул ителә. Сез моны белергә тиешсез. Хәзер мин сезгә талантлы композиторыбызның берничә көен тыңлатып үтәм. 
Рөстәм Яхинның җырларын тыңлату...
Укытучы: Ничек? Сезгә ошадымы?
1 Укучы: Әйе. Бу көйләр шундый моңлы, матур. Бик оста башкарылган. 
2 Укучы: Көйләрен тыңлаганда, җәй искә төшә, рәхәт булып китә.
Укытучы:  Димәк, синең иҗат җимешең кешегә ошасын дисәң, аны оста итеп, матур итеп, бөтен җаның, тәнең белән, чын йөрәгеңнән үткәреп башкарырга кирәк. Моны үз эшләрендә профессионал булганнар гына эшли ала. Сез минем белән килешәсездер дип уйлыйм. 
Хәзер дәфтәрләрегезне ачып, бүгенге числоны язып куясыз. Күрүегезчә, презентациядә композитор биографиясенең хронологик таблицасы язылган. Шуны дәфтәрләрегезгә күчереп, исегездә калдырыгыз.
Хронологик таблица.
1921 ел 16 август – Рөстәм Мөхәммәтҗан улы Яхин Казанда туа.
1937 ел – Мәскәү консерваториясе каршындагы музыка мәктәбенә укырга керә, ләкин сугыш елларында аның белем алуы бүленеп тора. 
1950 ел – Мәскәү дәүләт консерваториясенең фортепьяно һәм композиция классын тәмамлый. 
1950–1952 еллар – Р.Яхин Казан консерваториясендә белем бирә. 
1959 ел –  Г.Тукай исемендәге Дәүләт бүләгенә лаек була. 
1972 ел – Татарстан Композиторлар берлегенең идарә әгъзасы итеп сайлана. 
1993 ел 23 ноябрь – Казанда вафат була. 
Укытучы: Киләсе слайдта Рөстәм Яхинның мактаулы исемнәре, бүләкләре язылган. Аларны укып, шулай ук дәфтәрләрегезгә күчереп языгыз.
Дәүләт бүләкләре һәм премияләре. 
1964 ел – ТАССРның атказанган сәнгать эшелеклесе. 
1970 ел – РСФСРның атказанган сәнгать эшлеклесе. 
1981 ел – РСФСРның халык артисты. 
1986 ел – СССРның халык артисты дигән мактаулы исем бирелә. 
1959 ел – Г.Тукай исемендәге ТАССР Дәүләт премиясе. 
1957 ел – “Мактау билгесе” ордены. 
1971 ел – Хезмәт Кызыл Байрагы орденына лаек була.  
Укытучы: Язып бетердегезме? Мин сезгә бер видео карарга тәкъдим итәм. Игътибарыгызны интерактив тактага юнәлтегез әле. 
Рөстәм Яхин турында видео күрсәтү...
III. Рефлексив бәяләү.
Укытучы: Шулай итеп, укучылар, бүгенге дәрестә без композитор Рөстәм Яхин белән таныштык. Нәрсәләр исегездә калды? Нинди яңа мәгълүматлар алдыгыз сез бүгенге дәрестән? 
1 Укучы: Рөстәм Яхин язган “Туган ягым” җырының көе 1993 елда Татарстан Республикасының гимны итеп кабул ителә.
Укытучы: Дөрес. Тагын нәрсә әйтә аласыз?
2 Укучы: Рөстәм Яхин 1921 елның 16 августында Казанда туган. Балачактан музыкага тартылган, татар халык җырлары белән кызыксынган.
3 Укучы: Мәскәү музыка училищесында А.Г.Руббахның фортепиано сыйныфын тәмамлаганнан соң, 1941 елда Р.Яхин Мәскәү консерваториясенә имтиханнарын уңышлы тапшыра. Бөек Ватан сугышы башлану сәбәпле, яшь музыкантны армиягә алалар.
4 Укучы: Сугыш беткәч, Рөстәм Яхин укуын Мәскәү консерваториясендә дәвам итә: пианист буларак – В.М.Эпштейн, композитор буларак профессор Ю.А.Шапорин сыйныфында шөгыльләнә.
5 Укучы: Рөтәм Яхин татар композитор мәктәбе үсешенә өлеш кертә. Ул – күренекле камера–вокаль һәм камера–инструменталь музыка остасы, татар җыры һәм романсын, милли–характерлы инструменталь миниатюра жанрларын яңа дәрәҗәгә күтәрүче. Ул татар фортепиано осталыгы үсешенә көч куя, профессиональ белеме булган беренче татар композиторы һәм концертлар бирүче пианист була.
Укытучы: Молодцы, укучылар. Дәрес ахырына тәмамланганын сизмичә дә калдым. Дәрес өчен бик зур рәхмәт. Миңа сезнең белән бик тә күңелле булды. Барыбер өй эше бирмичә булмый. Сезгә китаптагы 57-58 нче битләрне укып, 58 нче биттәге сорауларга җавап бирергә кирәк булачак. Кулларын күтәреп, җавап биргән укучыларга 5ле билгеләре куям. Дәрес тәмам. Ял итегез.







